
Para penulis merakamkan jutaan terima kasih kepada Ketua Pengarah Kesihatan Malaysia di atas
kebenaran penerbitan laporan ini. Setinggi-tinggi penghargaan kepada kepada Timbalan Ketua
Pengarah Kesihatan (Penyelidikan dan Sokongan Teknikal), Pengarah Institut Penyelidikan Tingkahlaku
Kesihatan dan Pengarah Pusat Kecemerlangan Kesihatan Mental Kebangsaan untuk segala sokongan,
bimbingan dan nasihat teknikal yang tidak berbelah-bahagi sepanjang kajian penilaian media ini

RINGKASAN EKSEKUTIF

Kepentingan dan keperluan menjalankan penilaian kempen adalah untuk menilai pemahaman
kumpulan sasar mengenai impak dan penerimaan terhadap mesej yang disampaikan. Institut
Penyelidikan Tingkahlaku Kesihatan (IPTK) diamanahkan untuk melaksanakan kajian penilaian terhadap
kempen media “Hentikan Stigma Kesihatan Mental” (HSKM) yang telah berlangsung secara berperingkat
dengan fasa pertama telah bermula pada September 2023 dan berakhir pada Disember 2023. Kajian
penilaian kempen ini dibiayai sepenuhnya oleh Kementerian Kesihatan Malaysia (KKM) dengan kod
projek NMRR-24-01317-QDP dan telah mendapat kelulusan etika daripada KKM melalui MREC KKM/
NIHSEC/P19-1453(7). Tempoh pelaksanaan Kajian ‘'HSKM' ini adalah selama setahun.

Penilaian dibuat berdasarkan enam aspek utama iaitu pendedahan, pandangan, tingkahlaku & niat
terdorong, maklumbalas kempen, dan persepsi responden terhadap stigma kesihatan mental di dalam
komuniti. Majoriti responden yang terlibat dalam kajian ini pernah didedahkan dengan maklumat
kesihatan mental, namun pendedahan terhadap kempen HSKM masih kurang. Walaubagaimanapun,
maklumbalas terhadap bahan-bahan kempen menunjukkan yang ianya mudah difahami, menarik
perhatian, dan juga relevan. Namun, kesimpulan yang dapat dicapai berdasarkan hasil dapatan kajian
menunjukkan yang rakyat Malaysia masih mempunyai persepsi negatif terhadap kesihatan mental
dalam komuniti.

